
„Do, ko lantasnja ngaroet-ngaroet begitoe,"

„Boekan, goea maoe kata loe tentoe lebi bisa taoein hatinja orang prampoean, sebab loe sendiri soeda ngalamin banjak matjam-matjem perkara."

Dengen tida oetjapken soeatoe perkatahan Djambroet berbangkit dari tempatnja berdoedoek, boekah pakeannja, kamoedian lantas toeroen mandi.

Tida berselang lama Boen-san soeda habis dahar, dan sembari keboet-keboet topinja laloe ia berkata:

„Inget, Djambroet, nanti djangan loe pergi maentop lagi, bikin ini perkara jang paling perloe djadi terlantar."

Kamoedian lantas ia berdjalan kaloear, rapetin pintoe, dan pergi ka tempat kerdjanja.

Djadi tinggallah Djambroet sendirian. Sasoedan habis bersantap laloe ia ini doedoek-doedoek di baleh jang ada di depan roemahnja. Sembari mengoenja siri ia berkata dalem hati:

„Memang djoega boleh dipertjaja jang si Bok-hiang soeda adjak maen mata sama dia, orang prampoean boleh dikatain soeda djadi gila kaloe sampe tida bisa merasa soeka sama lelaki seperti si Koei-tjoan, orangnja adja ada begitoe tjakap, belon doeitnja. Tjoema sadja bagimana ada jang paling baek goea lepas perkatahan, itoe betoel-betoel goea pikirin ada kliwat soesa, Masa dateng-dateng goea lantas adjar-adjarin biar dia trima katjintahannja si Koei-tjoan!"

